
1. Historia do Mundo Contemporáneo 

1.1 Introdución 

A materia de Historia do Mundo Contemporáneo pretende proporcionarlle ao alumnado unha 

visión rigorosa e á vez útil e funcional da historia contemporánea, orientada a promover a obser-

vación, análise e interpretación da súa contorna real e, ao mesmo tempo, o exercicio dunha cida-

danía activa e implicada na vida social. O pensamento histórico, que integra o conxunto de inten-

cións, estratexias e métodos que orientan o estudo do pasado, ponse ao servizo da comprensión 

do presente para afrontar así os retos que nos formula o século XXI. Porque é desde a observación 

do mundo actual e a previsión do porvir que xa despunta de onde xorde a necesidade de dirixir a 

nosa mirada á historia, máis ou menos recente, para obter as claves, as preguntas e tal vez tamén 

algunha das respostas coas que entender e mellorar o mundo en que vivimos. Os problemas e 

retos que nos formula a realidade globalizada que configura a nosa contorna son múltiples e 

ineludibles, e non é posible atendelos sen os recursos que nos ofrece a historia contemporánea, 

que desde hai algo máis de dous séculos trata de lle dar resposta a boa parte destes mesmos 

desafíos. Neste sentido, o alumnado debe tomar conciencia de que herda un legado, dado nas 

experiencias acumuladas polas xeracións que nos precederon, no que, xunto aos grandes logros 

que nos permiten dispoñer hoxe dun relativo benestar, tamén cabe atopar erros, fracasos e feitos 

dolorosos que é preciso afrontar e incorporar á nosa memoria colectiva para aprender a evitar 

situacións semellantes. Agora ben, concibir a historia como un proceso aberto, sempre en cons-

trución, no que a cidadanía escribe o seu propio destino, implica asumir unha responsabilidade 

cívica, comprometida cunha sociedade máis xusta, equitativa e solidaria. 

Doutra banda, a aproximación á metodoloxía histórica obriga o alumnado ao uso rigoroso e 

crítico das fontes, á utilización precisa dos conceptos e do marco da historiografía, e ao coñece-

mento reflexivo das principais teorías e correntes académicas que foron desenvolvéndose no 

ámbito da historia e doutras ciencias sociais afíns. Así mesmo, a metodoloxía histórica promove 

o exercicio de procesos indutivos e de indagación relacionados con estratexias de utilización de 

documentos e probas, así como á procura e ao tratamento de información e fontes textuais, 

gráficas, audiovisuais, artísticas, literarias, hemerográficas e sonoras, accesibles en moitos casos 

grazas a plataformas dixitais. Por último, a utilización de datos, o contraste, contextualización e 

interpretación da información e o traballo directo coa narración histórica permiten entender a 

historia como un ámbito de coñecemento en construción, en continua revisión e cambio, e con-

dicionado polos intereses que, desde o presente, marcan a relevancia de determinadas cuestións 

e formulacións. En todos estes procesos adquire un papel fundamental o exercicio do 



 
 

 

 Páxina 3 de 15  

 

pensamento crítico, fundamentado e razoado, do mesmo xeito que a transferencia de informa-

ción e do coñecemento elaborado que, ademais de supoñer o uso avanzado de medios dixitais 

implica tamén o desenvolvemento de estratexias comunicativas eficaces. 

Os diferentes obxectivos que conforman a materia diríxense ao logro dos fins xa enunciados, 

identificando as estratexias, ferramentas e procesos necesarios para introducir o alumnado no 

pensamento histórico e para abordar as claves e as grandes cuestións arredor das que se confi-

gura o mundo contemporáneo. Trátanse nelas os temas e acontecementos fundamentais que 

marcaron o transcurso da historia contemporánea ata o mundo actual, así como os retos que é 

necesario afrontar no presente para encarar o século XXI. Así, ademais de habilidades e procede-

mentos concretos, e referencias a determinados ámbitos de coñecemento asociados a cuestións 

e temas clave, os obxectivos refiren aqueles valores e actitudes que conforman a orientación 

práctica e funcional da materia e o compromiso social que esta quere promover. 

Os criterios de avaliación conxugan os obxectivos cos contidos e están orientados ao logro dos 

obxectivos xerais do bacharelato. Neles incorpóranse todos os tipos de contidos, destrezas, ac-

titudes e valores que deberán considerarse de maneira conxunta e equilibrada. Supoñen, deste 

xeito, a adaptación de estratexias metodolóxicas e accións educativas nas que se exerciten tanto 

os procesos instrumentais como as actitudes, aplicándose para iso os principios e pautas meto-

dolóxicas do pensamento histórico na construción do coñecemento. Esta adaptación implica, polo 

tanto, a disposición de instrumentos de avaliación adecuados e diferenciados cos que ponderar 

un conxunto amplo e diverso de accións, tendo sempre en conta a diversidade e individualidade 

do alumnado. 

A formulación e deseño desta materia responde a unha proposta de aprendizaxe xeral común 

ao desenvolvemento da materia de Xeografía e Historia en educación secundaria obrigatoria e da 

materia de Historia de España de segundo de bacharelato. Desta maneira, tanto os presupostos 

didácticos e a definición competencial como a organización dos contidos manteñen unha redac-

ción e estrutura estreitamente vinculada, o que permite concibir dun modo coherente a aprendi-

zaxe da historia e das ciencias sociais, así como apreciar mellor o seu valor educativo. 

Os criterios de avaliación e os contidos están agrupados en catro bloques: «Revolución e res-

tauración. Capitalismo, nación e imperio», «Primeira Guerra Mundial. Período de Entreguerras. 

Segunda Guerra Mundial e Guerra Fría», «Desenvolvemento económico, poboación e identida-

des» e «Un mundo globalizado. Retos do mundo actual». A súa organización e redacción aséntase 

arredor dos eixes e claves conceptuais que estruturan os obxectivos e teñen unha clara intencio-

nalidade temática, aínda que manteñan una certa disposición cronolóxica e un bloque específico 

dedicado ao mundo actual. Esta forma de organizar os contidos pretende promover non só a 

conexión do pasado co presente inmediato, para insistir así no carácter funcional e significativo 

das aprendizaxes, senón tamén o establecemento de marcos comparativos con respecto ao de-

senvolvemento de experiencias e procesos históricos determinados entre distintas etapas desta 

mesma época. Deste xeito acentúase o tipo de aproximación interpretativa e comprensiva da 

historia contemporánea que se pretende, sen que por iso se descontextualicen os feitos e acon-

tecementos concretos máis relevantes, que deben ser identificados e explicados desde os pará-

metros e variables que definen cada momento histórico e a aplicación do criterio de causalidade, 

esencial nesta disciplina. Polo demais, esta proposta de contidos ha de permitirlles ao profeso-

rado e ao equipo docente dos centros desenvolver as súas propias intencións e programacións 

educativas, incorporando proxectos interdisciplinarias que impliquen o traballo con outras ma-

terias. 

Desde esta perspectiva competencial da materia, na que o exercicio de habilidades e procesos 

asociados ao pensamento histórico resulta ineludible dado o valor que se lle confire a esta disci-

plina para a análise da realidade, é recomendable tratar constantemente situacións actuais e 

establecer constantes inferencias entre o pasado e o presente. Ademais, a presenza dun bloque 

específico sobre os retos do mundo actual incide na necesidade de ver a historia como un instru-

mento non só para a análise do presente, senón tamén para a adopción de compromisos ante os 

retos do século XXI. Convén afastarse así de propostas de aprendizaxe excesivamente lineais en 

que, por unha atención excesiva ás etapas máis afastadas, se posterguen as cuestións máis pró-

ximas e de maior actualidade. En calquera caso, haberase de procurar que as aprendizaxes se 

conecten coa realidade próxima ao alumnado, relacionando os distintos contidos co conxunto de 

experiencias históricas que forman a memoria colectiva, o patrimonio e a contorna cultural, ma-

terial e inmaterial do que aquel forma parte. 

1.2 Obxectivos 

Obxectivos da materia 

OBX1. Recoñecer os movementos, accións e transformacións históricas que contribuíron ao afianzamento da 

liberdade no mundo contemporáneo, a través do estudo comparado de casos e o uso correcto de termos e 

conceptos históricos, para valorar os logros que supoñen os sistemas democráticos como principal garantía 

para a convivencia e o exercicio dos dereitos fundamentais. 

▪ O concepto de liberdade constitúe un dos elementos fundamentais para a análise e comprensión da historia do 

mundo contemporáneo. A aproximación aos múltiples significados que foi adquirindo desde o século XVIII ata a 

actualidade resulta esencial para comprender os principais movementos ideolóxicos, políticos e sociais que se 

desenvolveron e os procesos de transformación aos que deu lugar. Do mesmo xeito, o alumnado debe entender e 

introducir na súa análise as distintas dimensións do tempo histórico, así como a relación entre os factores máis 

lentos e estruturais e as conxunturas de cambio, a través do uso de conceptos claves do pensamento histórico, 

así como os de revolución ou transición. Doutra banda, a adopción dunha perspectiva non estritamente lineal do 

transcurso da historia, identificando os avances e retrocesos en función das reaccións que se producen ante as 

novas realidades, como foi o caso dos réximes liberais e do establecemento da democracia, proporciona unha 

visión que atende antes ás experiencias históricas reais que ás visións ideolóxicas e teleolóxicas derivadas de de-

terminados modelos teóricos, algo especialmente necesario para analizar as revolucións socialistas e o estable-

cemento dos estados comunistas. Así mesmo, o estudo comparado dos procesos de transformación máis signifi-

cativos, así como da evolución dos principais sistemas políticos ata o presente, resulta necesario para que o alum-

nado identifique as variables e factores que interveñen no seu desenvolvemento e, sobre todo, valore os logros 

que se foron alcanzando para a realización efectiva dos dereitos e liberdades fundamentais. A comprensión crítica 

destes procesos históricos e do funcionamento das democracias consolidadas permítelle percibir os seus riscos e 

ameazas, así como a necesidade da participación e o exercicio da cidadanía activa para a súa defensa e o cumpri-

mento das súas aspiracións e expectativas. 

OBX2. Tomar conciencia do grao de violencia, barbarie e destrución alcanzado polos conflitos da Idade Con-

temporánea, a través do emprego de fontes históricas fiables, a lectura de textos historiográficos e a elabo-

ración de argumentos propios que preveñan a manipulación da información, para afrontar acontecementos 

traumáticos do noso pasado recente, evitar a repetición de feitos semellantes, recoñecer as vítimas e defen-

der a aplicación do principio de xustiza universal. 

▪ A Idade Contemporánea é a etapa histórica da que máis constancia e evidencias dispoñemos sobre os niveis de 

violencia e barbarie aos que pode chegar a humanidade. Coñecer o alcance da destrución, o número de vítimas e 

o grao de desolación xerados como consecuencia dos múltiples enfrontamentos armados, especialmente das dúas 

guerras mundiais, sucedidos durante este período faise imprescindible para desenvolver unha actitude compro-

metida coa defensa da paz, o diálogo e a mediación fronte aos conflitos. Esta toma de conciencia implica recoñecer 

tamén a importancia histórica das organizacións e institucións internacionais e nacionais que tratan de evitar as 

guerras, impedir ou denunciar a violación dos dereitos humanos e promover a cooperación internacional no de-

sempeño de misións humanitarias para o logro da paz, a seguridade e a xustiza. Doutra banda, ademais de rela-

cionar os múltiples factores que provocan unha determinada conflagración e analizar as transformacións que 

teñen lugar nunha sociedade en conflito, o alumnado debe atender aos mecanismos psicolóxicos, sociais e cultu-

rais que conducen ao uso da violencia ou á súa xustificación. As implicacións ideolóxicas e emocionais que derivan 

dos conflitos máis recentes, especialmente das guerras civís e doutros enfrontamentos fratricidas, precisan do 

rigor no tratamento da información, do acceso a fontes documentais e do coñecemento das interpretacións ela-

boradas polos historiadores, para poder argumentar e defender xuízos propios, identificar as falsas noticias e 

neutralizar a desinformación. Trátase tamén de xerar actitudes conciliatorias mediante o desenvolvemento de 

políticas da memoria que sirvan de referencia colectiva sobre cuestións do pasado que xamais deben volverse 

repetir. A experiencia do Holocausto e doutros xenocidios e crimes contra a humanidade, a utilización do terror 

por parte de réximes totalitarios e autoritarios, e a ameaza do terrorismo vinculado a movementos políticos de 

diversa índole deben xerar unha actitude de rexeitamento cara ao uso de todo tipo de violencia e unha firme 

convicción sobre o recoñecemento das vítimas e o dereito á verdade, a xustiza, a reparación e as garantías de non 

repetición. 

OBX3. Identificar a desigualdade como un dos principais problemas das sociedades contemporáneas, recoñe-

cendo as experiencias históricas de determinados colectivos, empregando a análise multicausal e valorando 

o papel transformador do suxeito na historia, para comprender como se formaron as actuais sociedades 

complexas, apreciar a riqueza da diversidade social, valorar os logros alcanzados e asumir os retos que for-

mula a consecución de comunidades máis xustas e cohesionadas. 

▪ O novo ideal de cidadanía que estableceron os réximes liberais puxo no centro da acción política e social á noción 

de igualdade, un concepto que, desde entón, foi incorporando significacións diferentes e contrapostas. O alum-

nado debe identificar e relacionar as múltiples variables e os factores que determinaron eses cambios con res-

pecto aos dereitos civís e sociais, así como as súas derivacións políticas, principalmente en relación coa participa-

ción cidadá, valorando a capacidade de acción do suxeito na historia a través dos movementos sociais que este 

protagonizou en defensa das súas reivindicacións, en favor do seu recoñecemento xurídico e político e na loita 

pola consecución das súas aspiracións de dignidade e xustiza. De maneira especial debe atender á análise do 

mundo do traballo e ás transformacións que se produciron no ámbito da produción, nas condicións de vida dos 

traballadores e nas relacións laborais, cambios que supuxeron constantes movementos migratorios e fenómenos 

sociais e xeográficos como o abandono do medio rural, as aglomeracións urbanas e os consecuentes desequilibrios 

territoriais. Doutra banda, o coñecemento do proceso da proletarización da clase traballadora e da eclosión das 

organizacións obreiras debe servir como unha das referencias para medir os logros sociais alcanzados e o papel 

que representou niso a acción colectiva, así como as medidas que se foron adoptando nos diferentes Estados, as 

cales se foron adoptando en función da pluralidade de intereses que estes representan. As sociedades complexas 

de hoxe seguen suxeitas a cambios cada vez máis acelerados, que precisan dunha cidadanía capaz de adaptarse a 

unha contorna social e laboral especialmente condicionada polos avances tecnolóxicos, así como de mostrar un 

firme compromiso cívico co logro da cohesión social, a solidariedade, o respecto á diversidade e o dereito das 

minorías. 

OBX4. Comprender a importancia das identidades colectivas na configuración social, política e cultural do 

mundo contemporáneo, utilizando o pensamento histórico, os seus conceptos e métodos, para analizar criti-

camente como se foron construíndo e conformando a través do tempo, elaborar argumentos propios cos que 

contribuír a un diálogo construtivo, respectar os sentimentos de pertenza e valorar a riqueza patrimonial e o 

legado histórico e cultural que produciron. 

▪ O inicio da contemporaneidade, máis aló de certas perduracións e resistencias, supuxo unha ruptura radical coas 

vivencias e sentimentos de pertenza tradicionais, abrindo un novo escenario para a creación e desenvolvemento 

de identidades alternativas que, na actualidade, manteñen toda a súa vitalidade e vixencia. Analizar a construción 

histórica destes novos marcos de referencia en relación con conceptos tan substanciais como os de clase ou de 

nación, identificar os espazos de socialización nos que se formaron estas conciencias colectivas, e recoñecer as 

ideoloxías, ritos e símbolos que lles confiren entidade política e cultural resultan accións necesarias para entender 

a súa capacidade de identificación, encadramento social e mobilización. Para iso o alumnado debe aproximarse aos 

métodos propios do pensamento histórico e á historiografía máis relevante sobre a cuestión nacional e as identi-

dades sociais, poñendo especial atención na análise das experiencias históricas e das culturas políticas asociadas 

a estas, co obxecto de reflexionar sobre o papel do suxeito colectivo na historia, a súa capacidade de acción e de 

transformación, a súa articulación en movementos políticos e sociais e as distintas formas de organización que 

estes adoptaron. Tomar conciencia do papel que representaron as identidades na historia contemporánea, do seu 

significado polivalente, e da súa contribución tanto a procesos de dominio como de liberación, debe xerar unha 

actitude crítica fronte á intolerancia, pero respectuosa ante os sentimentos identitarios. Unha disposición esta 

última que implica o recoñecemento da riqueza da diversidade cultural e do patrimonio relacionado coas distintas 

identidades nacionais, culturais e sociais, así como a defensa da pluralidade fronte a toda tendencia a uniformizar 

ou a impoñer calquera identidade sobre outra. 

OBX5. Identificar e recoñecer os principais retos do século XXI a través de procesos avanzados de procura, 

selección e tratamento da información, o contraste e a lectura crítica de fontes, para entender o fenómeno 

histórico da globalización, a súa repercusión no ámbito local e planetario e na vida cotiá das persoas, e mos-

trar a necesidade de adoptar compromisos ecosociais para afrontar os obxectivos de desenvolvemento sus-

tentable. 

▪ A globalización define na actualidade un fenómeno múltiple e complexo que influíu substancialmente no modo de 

interpretar a realidade e tamén na forma de actuar da cidadanía. O alumnado debe coñecer os principais elementos 

e dimensións deste proceso histórico que, acelerado nas últimas décadas, tivo a súa orixe e desenvolvemento ao 

longo da Idade Contemporánea, identificando e analizando o grao de interdependencia que xerou e como este 

afecta á contorna local e á vida cotiá. Para iso é esencial o dominio avanzado de procesos asociados á información, 

especialmente en contornas dixitais, que lle permitan dispoñer de fontes fiables e veraces, discriminar contidos 

falaces, falsos ou irrelevantes e percibir calquera nesgo ideolóxico e intencionado. É necesario prestar atención á 

evolución comercial e á complexa estrutura de intereses que tiveron lugar na formación dun mercado global en 

constante inestabilidade e conflito, así como as diversas formas nas que nos afecta no ámbito laboral e no do 

consumo. Os cambios que a globalización produciu no contexto das relacións internacionais resultan de especial 

relevancia con respecto á seguridade e á paz mundial, o que implica a análise das alianzas e bloques, así como das 

diferentes estratexias de ameaza e de disuasión que se prolongaron ata a presente realidade multipolar. Final-

mente, identificar os principais retos do século XXI, os riscos aos que nos enfrontamos e valorar os compromisos 

e alianzas rexionais e globais requiridas para afrontar estes desafíos, especialmente os relacionados coa emer-

xencia climática, resulta indispensable para adoptar actitudes e comportamentos ecosocialmente responsables e 

orientados á sustentabilidade do planeta, a defensa das institucións democráticas, a mellora do benestar colectivo 

e a solidariedade entre as xeracións presentes e futuras. 

OBX6. Valorar o significado histórico da idea de progreso e as súas repercusións sociais, ambientais e territo-

riais no mundo contemporáneo, a través do uso de métodos cuantitativos e da análise multifactorial do de-

senvolvemento económico, os ritmos de crecemento e a existencia de distintos modelos e sistemas, para to-

mar conciencia das relacións de subordinación e dependencia, e adoptar un compromiso activo coa sustenta-

bilidade, a defensa dos dereitos sociais e o acceso universal a recursos básicos. 

▪ A idea do progreso é consubstancial ao pensamento contemporáneo e aos distintos movementos ideolóxicos, 

políticos e sociais desta época histórica, e tivo a súa principal materialización no desenvolvemento económico 

experimentado en tan breve espazo de tempo, derivado dos avances tecnolóxicos e das novas formas de concibir 

a produción, o intercambio e a distribución dos recursos. Para analizar este proceso é necesario o uso de procede-

mentos cuantitativos para o tratamento de datos numéricos, así como o manexo de variables econométricas e a 

súa representación gráfica, de maneira que o alumnado poida describir e comprender os ritmos e ciclos de crece-

mento, os diferentes modelos de desenvolvemento, e as crises e as respostas dadas a estas a través da xestación 

e aplicación de novas teorías e políticas económicas. Coñecer e interpretar os distintos sistemas económicos que 

tiveron lugar, especialmente a orixe e evolución do capitalismo e os distintos factores que determinaron os seus 

avances e períodos de crises, así como as transformacións sociais, ambientais e territoriais que xeraron, son claves 

para que o alumnado identifique os desequilibrios que se produciron e analice as súas consecuencias desde a 

perspectiva das condicións de vida, a dignidade humana, o acceso universal a recursos esenciais e os problemas 

ecosociais. A análise da experiencia histórica debida á aplicación de diferentes políticas inspiradas nas principais 

doutrinas económicas debe promover no alumnado unha actitude comprometida con comportamentos responsa-

bles que favorezan un modelo de desenvolvemento no que resulten compatibles as expectativas de crecemento 

e de benestar, tanto individual como colectivo, coa xustiza social e a sustentabilidade do planeta. 

OBX7. Interpretar a función que desempeñaron o pensamento e as ideoloxías na transformación da realidade 

desde as orixes da Idade Contemporánea ata a actualidade, a través da aproximación á historiografía e aos 

debates sobre temas clave da historia, para valorar criticamente os distintos proxectos sociais, políticos e 

culturais xerados, as accións levadas a cabo e as experiencias vividas, desde a perspectiva ética contida na 

Declaración Universal dos Dereitos Humanos. 

▪ Os séculos XIX e XX constituíron, sen dúbida, a era das ideoloxías. Coñecer o papel que estas representaron na 

interpretación da realidade, na xestación de novos modelos de sociedade e na articulación de proxectos políticos 

transformadores constitúe un centro de atención fundamental para a comprensión dos principais procesos polí-

ticos e sociais ocorridos nestes séculos. O alumnado, a través do uso de distintas fontes, incluídas entre outras a 

literatura e o cinema, debe tomar conciencia da capacidade de mobilización das ideas e do poder dos imaxinarios 

colectivos, interpretando as distintas experiencias históricas a que, desde a Ilustración aos nosos días, deron lugar 

estas ideas, utopías e imaxinarios. Todo iso implica introducirse nos principais debates historiográficos, aínda vi-

xentes, arredor dos movementos sociais, os procesos revolucionarios, as culturas políticas do liberalismo e a de-

mocracia, a formación histórica da clase traballadora, o socialismo, os fascismos e, en suma, os problemas que 

máis preocuparon a comunidade científica e a sociedade. A análise crítica deste conxunto amplo e diverso de mo-

vementos ideolóxicos, políticos e sociais, así como dos intereses que representan e dos valores que defenden debe 

formularse desde a perspectiva dos principios éticos contidos nas declaracións e acordos auspiciados pola Orga-

nización das Nacións Unidas e nos ideais humanitarios que esta defende. Nunha realidade como a actual, caracte-

rizada pola incerteza e pola «fin das ideoloxías», é necesario mostrar unha actitude comprometida coa mellora da 

realidade local e global, a través da participación cidadá, a defensa dos valores democráticos e a aposta por unha 

sociedade máis xusta e solidaria. 

OBX8. Describir e analizar os cambios e permanencias que se produciron na sociedade contemporánea, os 

comportamentos demográficos, os modos de vida e o ciclo vital, prestando especial interese á situación da 

muller, aos roles de xénero e idade, aos mecanismos de control, dominio e submisión e á loita pola dignidade 

e contra a discriminación, realizando proxectos de investigación e aplicando o pensamento histórico para re-

coñecer o valor e importancia das personaxes anónimas da historia. 

▪ A historia que se escribe préstalles maior atención aos feitos e personaxes excepcionais e individuais que prota-

gonizan os grandes cambios que ás permanencias e aos suxeitos anónimos, que adoitan pasar desapercibidos. O 

alumnado debe tomar conciencia de que o coñecemento histórico do que dispoñemos resulta incompleto e que se 

fan necesarias outras visións que acheguen información sobre aspectos esenciais das vidas e experiencias dos que 

nos precederon. O achegamento ao pensamento histórico e á realización de traballos de investigación, a modo de 

obradoiros de historia, nos que o alumnado leve a cabo experiencias directas a través do uso de documentos de 

arquivos ou hemerotecas dixitais e do traballo con fontes orais, gráficas ou audiovisuais, especialmente en con-

textos locais, aproxímao ao quefacer do historiador e á súa metodoloxía. Doutra banda, os estudos sobre a pobo-

ación, os modos de vida e a actividade cotiá resultan esenciais tanto para entender os comportamentos sociais e 

as relacións de xénero e interxeracionais como para rescatar e valorar aquelas percepcións, emocións, crenzas e 

esquemas culturais nos que se expresa a diversidade social contemporánea. Esta perspectiva implica a análise dos 

mecanismos de control, subordinación, dominio e submisión que sufriu de maneira intensa e continuada a muller, 

relegada ao silencio e ao esquecemento, así como das accións en favor da súa emancipación e do desenvolvemento 

dos movementos feministas. Trátase, en fin, de promover un modo de entender a historia como un proceso aberto 

e en construción, capaz de conectar os grandes acontecementos coa contorna máis próxima e onde os personaxes 

anónimos cobran importancia e valor, concibindo así a memoria como un ben colectivo rico en experiencias e pro-

xectos de futuro. 

1.3 Criterios de avaliación e contidos 

Primeiro curso 

Materia de Historia do Mundo Contemporáneo 

1º curso 

Bloque 1. Revolución e restauración. Capitalismo, nación e imperio 

Criterios de avaliación Obxectivos 

▪ CA1.1. Identificar e recoñecer os logros que supoñen os actuais sistemas democráticos como o resul-

tado non lineal no tempo dos movementos e accións que contribuíron ao afianzamento e articulación 

do principio de liberdade, a través da análise dos principais procesos históricos que se desenvolveron, 

a comprensión dos textos políticos e constitucionais fundamentais e o uso adecuado de termos e 

conceptos históricos. 

OBX1 

▪ CA1.2. Comprender os conceptos de revolución e cambio no mundo contemporáneo e os elementos 

e factores que os causan e condicionan, a través do estudo de casos significativos das revolucións 

burguesas e socialistas que ocorreron ao longo da historia contemporánea, así como dos movemen-

tos de acción e reacción que xeraron. 

OBX1 

▪ CA1.3. Analizar criticamente como se foron construíndo no tempo as identidades colectivas, empre-

gando os conceptos e métodos do pensamento histórico, respectando a pluralidade e os sentimentos 

identitarios e valorando o legado histórico e cultural destas. 

OBX4 

▪ CA1.4. Abordar criticamente os principais temas clave da historia e da actualidade, a través da apro-

ximación ás principais correntes historiográficas e aos usos que se fan da historia, valorando critica-

mente os principais proxectos sociais, políticos e culturais que tiveron lugar na historia contempo-

ránea desde a perspectiva ética contida na Declaración Universal dos Dereitos Humanos. 

OBX7 

▪ CA1.5. Contrastar o papel relegado da muller na historia contemporánea, identificando e valorando 

a importancia das figuras individuais e colectivas como protagonistas anónimas da historia contem-

poránea, así como o papel dos movementos feministas no recoñecemento dos seus dereitos e no 

logro da igualdade efectiva de mulleres e homes, e a corresponsabilidade no coidado das persoas. 

OBX8 

Contidos 

▪ O traballo do historiador: fontes históricas, historiografía e narrativas do pasado. Argumentación histórica. Rele-

vancia, causas e consecuencias, cambio e continuidade. Perspectiva histórica nas narrativas sobre o pasado. 

▪ A loita pola liberdade: cambio e revolución na época contemporánea: Revolución Francesa e revolucións europeas 

de 1830 e 1848. O uso da violencia e da protesta social nos séculos XIX e XX. Revolución e reacción. 

▪ A nova sociedade liberal: orixe e funcionamento dos sistemas parlamentarios. 

▪ Imperios e cuestión nacional: dos movementos de liberación á descolonización. 

▪ O significado histórico e político dos nacionalismos no mundo contemporáneo, factor de conflito e enfrontamento 

entre pobos e estados: da servidume á cidadanía. Abolicionismo, dereitos civís e dereitos sociais na Idade Contem-

poránea. 

▪ As utopías revolucionarias e os proxectos de transformación social: os movementos democráticos, republicanos e 

socialistas dos séculos XIX e XX. O papel dos exiliados políticos. 

▪ A evolución da situación da muller na sociedade contemporánea: mecanismos de dominación e submisión e cam-

bios socioculturais. O movemento pola emancipación da muller e a loita pola igualdade: orixe e desenvolvemento 

dos movementos feministas. 

▪ Conciencia e memoria democrática: coñecemento dos principios e normas constitucionais, exercicio dos valores 

cívicos e participación cidadá. Coñecemento e respecto aos principios e normas da Declaración Universal dos De-

reitos Humanos. A memoria democrática no marco do dereito internacional humanitario: verdade, xustiza, repa-

ración e garantía de non repetición. 

▪ Igualdade de xénero: situación da muller no mundo e actitudes fronte á discriminación e en favor da igualdade 

efectiva entre mulleres e homes. 

▪ Conservación e difusión do patrimonio histórico: o valor patrimonial, social e cultural da memoria colectiva. Ar-

quivos, museos e centros de divulgación e interpretación histórica. 

Bloque 2. Primeira Guerra Mundial. Período de Entreguerras. Segunda Guerra Mundial e Guerra Fría 

Criterios de avaliación Obxectivos 

▪ CA2.1. Entender o significado histórico das transicións políticas e dos procesos de democratización 

da Idade Contemporánea como fundamento e garantía para a convivencia e o exercicio dos dereitos 

fundamentais, valorando as implicacións que supoñen o exercicio da cidadanía activa e o respecto ao 

ordenamento constitucional, e xerando xuízos propios tanto con respecto ao cumprimento de aspi-

racións e expectativas como ás ameazas e riscos da vida en democracia. 

OBX1 

▪ CA2.2. Tomar conciencia do grao de violencia, barbarie e destrución alcanzado polos conflitos oco-

rridos no mundo contemporáneo, así como das causas das conflagracións bélicas e das múltiples 

transformacións que se producen nos contendentes, a través do emprego de fontes históricas fiables 

e do uso de datos contrastados, valorando o impacto social e emocional que supón o uso da violencia 

e o papel das institucións internacionais que velan pola paz e a mediación. 

OBX2 

▪ CA2.3. Describir a evolución dos conceptos de igualdade e de cidadanía na historia contemporánea e 

as súas derivacións sociais e políticas, a través da análise multicausal dos principais sistemas 

OBX3 

políticos e sociais dos séculos XIX e XX, identificando as desigualdades e a concentración do poder 

en determinados grupos sociais. 

▪ CA2.4. Comprender a importancia das identidades colectivas na configuración social, política e cul-

tural do mundo contemporáneo, identificando as súas múltiples valencias, mediante a análise crítica 

de textos históricos e historiográficos e de fontes de información actual, elaborando argumentos 

propios que contribúan a un diálogo construtivo respecto diso. 

OBX4 

Contidos 

▪ Militarización e carreira armamentística. Diplomacia da ameaza e da disuasión: acordos, alianzas e bloques. O 

mundo en guerra: as guerras mundiais e os grandes conflitos internacionais. A Guerra Civil española, a súa inter-

nacionalización e o exilio republicano español. O Holocausto e outros xenocidios e crimes de lesa humanidade na 

historia contemporánea. 

▪ Acción colectiva, movemento de masas e liderado político no século XX: nacemento e funcionamento dos réximes 

democráticos e totalitarios. Fascismo, Nazismo, Estalinismo e outros movementos autoritarios nos séculos XX e 

XXI. 

▪ Organismos e institucións para a paz: da Sociedade de Nacións á Organización das Nacións Unidas. A inxerencia 

humanitaria e a xustiza universal. 

▪ Procesos de integración rexional no mundo. A construción da Unión Europea, situación presente e desafíos de 

futuro. Alianzas internacionais para o logro dos obxectivos de desenvolvemento sustentable. 

▪ Transicións políticas e procesos de democratización nos séculos XX e XXI. A memoria democrática. 

▪ Movementos sociais en favor da igualdade de dereitos, do recoñecemento das minorías e contra a discriminación. 

Bloque 3. Desenvolvemento económico, poboación e identidades 

Criterios de avaliación Obxectivos 

▪ CA3.1. Analizar as condicións de vida, o mundo do traballo e as relacións laborais e a súa conflitivi-

dade a través do estudo multidisciplinario dos movementos sociais, particularmente os relacionados 

co obrerismo, valorando o papel que representan a acción colectiva e do suxeito na historia para o 

recoñecemento dos dereitos sociais e o benestar colectivo. 

OBX3 

▪ CA3.2. Deducir a través do estudo crítico de noticias e datos estatísticos a evolución do estado social, 

identificando os logros e retrocesos experimentados e as medidas adoptadas polos diferentes esta-

dos contemporáneos, así como os límites e retos de futuro, desde unha perspectiva solidaria en favor 

dos colectivos máis vulnerables. 

OBX3 

▪ CA3.3. Analizar criticamente como se foron construíndo no tempo as identidades colectivas, empre-

gando os conceptos e métodos do pensamento histórico, respectando a pluralidade e os sentimentos 

identitarios e valorando o legado histórico e cultural destas. 

OBX4 

▪ CA3.4. Valorar o significado histórico da idea de progreso e as súas múltiples consecuencias sociais, 

territoriais e ambientais, a través do tratamento de datos numéricos, a interpretación de gráficos e 

OBX6 

a comprensión multifactorial dos ritmos e ciclos de crecemento, argumentando a necesidade de 

adoptar comportamentos ecosociais que garantan a sustentabilidade do planeta. 

▪ CA3.5. Comparar os distintos sistemas económicos que se desenvolveron no mundo contemporáneo, 

a través da súa análise multidisciplinaria e das doutrinas e teorías das que derivan, identificando as 

relacións de subordinación e de dependencia e os conflitos que xeran, tanto no ámbito nacional como 

internacional, e xustificando a necesidade do acceso universal aos recursos básicos. 

OBX6 

▪ CA3.6. Analizar os cambios e permanencias na historia, atendendo a procesos de máis longa dura-

ción, como os comportamentos demográficos, ciclos vitais e modos de vida na sociedade contempo-

ránea, a través do achegamento ao pensamento histórico e a realización de proxectos de investiga-

ción, identificando os mecanismos de control, dominio e submisión, os roles de xénero e idade asig-

nados, así como os escenarios de loita pola dignidade e contra a discriminación de diversos colecti-

vos. 

OBX8 

Contidos 

▪ Ritmos e modelos de crecemento económico no mundo: as relacións de dependencia. Ciclos e crises dos sistemas 

económicos contemporáneos. Factores do desenvolvemento económico e as súas implicacións sociais, políticas e 

ambientais: da Revolución Industrial á era postindustrial. 

▪ Niveis, condicións e modos de vida nas sociedades contemporáneas: grupos, clases sociais e desigualdade social. 

Clases medias e estado do benestar nas sociedades avanzadas. 

▪ Evolución da poboación, ciclos demográficos e modos de vida. Cambios e permanencias nos ciclos vitais e na or-

ganización social do mundo contemporáneo. Grupos vulnerables e marxinados. O papel do suxeito colectivo na 

historia contemporánea. 

▪ A evolución histórica da clase traballadora e das organizacións obreiras: experiencias e conflitos en defensa dos 

dereitos laborais e a mellora das condicións de vida. 

▪ O desenvolvemento tecnolóxico e dixital e os novos retos do futuro económico, social e laboral. 

▪ Desenvolvemento económico e sustentabilidade: da idea do progreso ilimitado do liberalismo clásico aos obxec-

tivos de desenvolvemento sustentable. 

▪ Éxodos masivos de poboación: migracións económicas, climáticas e políticas. O novo concepto de refuxiado. 

▪ Identidade e sentimentos de pertenza: recoñecemento da diversidade identitaria, tolerancia e respecto ante as 

manifestacións ideolóxicas e culturais e recoñecemento e defensa da riqueza patrimonial. 

▪ Valoración e respecto á diversidade social, étnica e cultural: tolerancia e intolerancia na historia do mundo con-

temporáneo. Defensa dos dereitos das minorías. 

Bloque 4. Un mundo globalizado. Retos do mundo actual 

Criterios de avaliación Obxectivos 

▪ CA4.1. Analizar os principais conflitos civís que se produciron na Idade Contemporánea, a través do 

emprego de textos historiográficos e a elaboración de xuízos argumentados, comprendendo a im-

portancia da memoria histórica e do recoñecemento das vítimas, do principio de xustiza universal e 

do dereito á verdade, a reparación e a garantía de non repetición. 

OBX2 



 
 

 

 Páxina 13 de 15  

 

▪ CA4.2. Analizar criticamente o fenómeno histórico da globalización e a súa repercusión no ámbito 

local e planetario, valéndose do manexo de distintas fontes de información e dunha adecuada selec-

ción, validación, contraste e tratamento destas, previndo a desinformación e considerando o em-

prendemento, a innovación e a aprendizaxe permanente como formas de afrontar os retos dunha 

contorna económica, social e cultural en constante cambio. 

OBX5 

▪ CA4.3. Identificar os principais retos do século XXI e a súa orixe histórica, a través da análise da 

interconexión entre diversos procesos políticos, económicos, sociais e culturais nun contexto global, 

argumentando a necesidade de adoptar comportamentos ecosocialmente responsables e orientados 

á sustentabilidade do planeta, a defensa das institucións democráticas, a mellora do benestar co-

lectivo e a solidariedade entre as xeracións presentes e futuras. 

OBX5 

▪ CA4.4. Xerar opinións argumentadas, debater e transferir ideas e coñecementos sobre a función que 

desempeñaron o pensamento e as ideoloxías na transformación da realidade, desde as orixes da 

Idade Contemporánea ata a actualidade, comprendendo e contextualizando os devanditos fenóme-

nos a través do traballo sobre textos históricos e historiográficos e de fontes literarias, do cinema e 

outros documentos audiovisuais. 

OBX7 

Contidos 

▪ Os conflitos fratricidas no mundo contemporáneo: pasados traumáticos e memoria colectiva. Recoñecemento, 

reparación e dignificación das vítimas da violencia. 

▪ O proceso de globalización no mundo contemporáneo e as súas implicacións na sociedade actual. Aglomeracións 

urbanas e desafíos no mundo rural. 

▪ A nova orde mundial multipolar: choques e alianzas entre civilizacións. 

▪ Ameazas rexionais e planetarias: terrorismo, crime organizado, radicalismos, ciberameazas e armas de destrución 

masiva. 

▪ A emerxencia climática e os seus desafíos no presente e no futuro. 

▪ Crise das ideoloxías e «fin da historia»: a era do escepticismo e dos novos populismos. 

▪ Os retos das democracias actuais: corrupción, crise institucional e dos sistemas de partidos, tendencias autorita-

rias e movementos antisistema. 

▪ Comportamento ecosocial: movementos en defensa do medio ambiente e ante a emerxencia climática. Compro-

miso cos obxectivos de desenvolvemento sustentable. 

▪ Cidadanía ética dixital: respecto pola propiedade intelectual. Participación e exercicio da cidadanía global a través 

das tecnoloxías dixitais. Prevención e defensa ante a desinformación e a manipulación. 

▪ Solidariedade e cooperación: os grandes desafíos que afectan o mundo e as condutas tendentes ao compromiso 

social, o asociacionismo e o voluntariado. 

1.4 Orientacións pedagóxicas 

A intervención educativa na materia de Historia do Mundo Contemporáneo desenvolverá o seu 

currículo e tratará de asentar de xeito gradual e progresivo as aprendizaxes que lle faciliten ao 

alumnado o logro dos obxectivos da materia e, en combinación co resto de materias, unha ade-

cuada adquisición das competencias clave e o logro dos obxectivos da etapa. 

Neste sentido, no deseño das actividades, o profesorado terá que considerar a relación exis-

tente entre os obxectivos da materia e as competencias clave a través dos descritores operativos 

e as liñas de actuación no proceso de ensino e aprendizaxe, que se presentan nos apartados se-

guintes, e seleccionar aqueles criterios de avaliación do currículo que se axusten á finalidade 

buscada, así como empregalos para verificar as aprendizaxes do alumnado e o seu nivel de de-

sempeño. 

Relación entre os obxectivos da materia de Historia do Mundo Contemporáneo e as competen-
cias clave a través dos descritores operativos do perfil de saída establecidos no anexo I 

Obxectivos 

da materia 

Competencias clave 

CCL CP STEM CD CPSAA CC CE CCEC 

OBX1 2  2  1.1 1-2-3 1  

OBX2 1-5    1.1-3.1-4 1-2-3   

OBX3 3  1 5 1.2-3.1-4 2-3   

OBX4 3-5    1.2-3.1 2-3  1-2 

OBX5 3  5 1 2-4 3-4 1  

OBX6   4-5  2-5 3-4 1-2  

OBX7 3-5   3 1.2-3.1-4 2-3   

OBX8 5  3 2 1.2-3.1-4 2-3   

Liñas de actuación no proceso de ensino e aprendizaxe 

– O uso de distintos métodos que teñan en conta os diferentes ritmos de aprendizaxe do alum-

nado, favorezan a capacidade de aprender por si mesmos e promovan o traballo en equipo. 

– O deseño de actividades que resulten atractivas para os estudantes con intereses, motivacións 

e diversas capacidades, que contribúan a reducir as desigualdades que poidan existir entre 

eles. 

– A realización de proxectos significativos para o alumnado e a resolución colaborativa de pro-

blemas, reforzando a autoestima, a autonomía, a reflexión e a responsabilidade. 

– A énfase na atención á diversidade do alumnado, na atención individualizada, na prevención 

das dificultades de aprendizaxe e na posta en práctica de mecanismos de reforzo tan pronto 

como se detecten estas dificultades. 

– O uso de estratexias para traballar transversalmente a comprensión lectora, a expresión oral 

e escrita, a comunicación audiovisual, a competencia dixital, a igualdade de xénero, o fomento 

da creatividade, do espírito científico e do emprendemento. 

– O uso rigoroso e crítico das fontes, a utilización precisa dos conceptos e a historiografía, o 

coñecemento das principais teorías e correntes académicas no ámbito da historia. 

– O exercicio de procesos indutivos e de indagación relacionados con estratexias de utilización 

de documentos e probas, así como a busca e o tratamento de información e fontes textuais, 

gráficas, audiovisuais, artísticas, literarias, hemerográficas e sonoras, accesibles grazas ás 

plataformas audiovisuais. 

– O exercicio do pensamento crítico, fundamentado e razoado, ao igual que a transferencia de 

información e do coñecemento elaborado, que ademais de supoñer o uso avanzado de medios 

dixitais implique tamén o desenvolvemento de estratexias comunicativas eficaces. 

– O uso da aprendizaxe activa para que o estudante lle busque activamente significado ao ob-

xecto de aprendizaxe, tratando de relacionalo cos seus coñecementos previos, reflexionando 

sobre as súas consecuencias respecto do que xa sabe e pensando sobre iso. 

– O uso da historia do mundo contemporáneo para que o alumnado adquira uns coñecementos 

e habilidades que poida empregar no futuro para afrontar as diversas situacións que lle depare 

a vida, xa sexa en beneficio do seu desenvolvemento persoal, social, académico ou profesional. 

– O desenvolvemento de situacións activas de aprendizaxe nas que se leven a cabo propostas 

de indagación e investigación, baseadas en proxectos de interese científico, cultural e social, 

e nas que o alumnado sexa o encargado de procesar a información, construír o coñecemento 

e transferilo. 


